
	خطبة جمعة  
	تاجوق : جاتي ديري أساس كمرديكأن نڬارا. 
	اَلْحَمْدُ لِلَّهِ الْقاَئِل وَإِذْ تَأَذَّنَ رَبُّكُمْ لَئِن شَكَرْتُمْ لَأَزِيدَنَّكُمْ ۖ وَلَئِن كَفَرْتُمْ إِنَّ عَذَابِى لَشَدِيدٌۭ أَشْهَدُ أَنْ لاَّ إِلَهَ إِلاَّ اللهُ وَحْدَهُ لآ شَرِيْكَ لَهُ. وَأَشْهَدُ أَنَّ مُحَمَّدًا عَبْدُهُ وَرَسُوْلُهُ. اللَّهُمَّ صَلِّ وَسَلِّمْ وَبَارِك عَلَى سَيِّدِنَا مُحَمَّدٍ الْمَبْعُوْثِ رَحْمَةً لِّلْعَالَمِيْنَ، وَعَلَى آلِهِ وَصَحْبِِهِ أَجْمَعِيْنَ. 
	أَمَّا بَعْدُ، فَيَا عِبَادَ اللهِ ! إتَّقُوْا اللهَ حَقَّ تُقَاتِهِ وَلاَتَمُوْتُنَّ إِلاَّ وَأَنْتُمْ مُسْلِمُوْنَ. 
	 
	سيدڠ جمعة يڠ دملياكن الله  
	فد هاري جمعة يڠ دبركتي لاڬي مليا إين، ساي ايڠين برفسن كفد ديري ساي سنديري دان سيدڠ جماعه سكالين، 
	ماريله كيت سام٢ برتقوى كفد الله سبحانه وتعالى دڠن برسوڠڬوه٢ ملقساناكن سڬل سوروهنڽ دان منيڠڬلكن سڬل لارڠنڽ. 
	مودهن٢ كيت منعمتي كسجهترأن دان كبركتن هيدوف سرت بربهاڬيا ددنيا دان داخيرة. 
	 
	تاجوق خطبة يڠ كيت اكن بربينچڠكن فد هاري اين اياله : جاتي ديري أساس كمرديكأن نڬارا. 
	 
	سيدڠ جمعة يڠ دملياكن الله ، 
	 كمرديكأن دالم كونتيك  كبڠسأن اياله افبيلا سسبواه نڬارا إيت بيبس درفد كواس فنجاجاهن.  كمرديكأن براسسكن كفد فنداڠن إسلام فول اياله سسبواه بڠسا اتو اومة مأنسي إيت بيبس اونتوق مڠعبديكن ديري كفد الله سبحانه وتعالى، بيبس درفد كظاليمن كفد كعاديلن دان بيبس درفد كجاهيلن كفد علمو فڠتهوان. 
	 
	 برداسركن كفهمن ايت، دافت دڽاتاكن بهوا اڬام اسلام مليهت كمرديكأن سباڬي مليفوتي حال٢ كفريبادين نڬارا دان مشاركت.  جك مشاركت ماسيه تربلڠڬو دڠن فلباڬي مسئله، دكواسإي اوليه فميكيران دان چارا هيدوڤ، سبنرڽ اي ماسيه بلوم مرديكا. 
	سؤرڠ صحابة ڤرنه منجلسكن كتيک برتمو فڠليما تنترا روم يڠ برنام رستوم تنتڠ حقيقتڽ كمرديكأن ، 
	دڠن كاتڽ يڠ برمقصود: “الله مڠوتوسكن كامي ﴿اورڠ-اورڠ اسلام﴾ اونتوق مرديكاكن مأنسي درفد مڠعبديكن ديري سسام مأنسي كفدا مڠعبديكن ديري كفدا “الله. 
	 
	سيدڠ جمعة يڠ دكاسيهي الله سكالين. 
	ساي ايڠين منڬسكن بهوا جاتي ديري بوكنله ساتو ايدولوجي ، اي مروفاكن ساتو سماڠت دان ڬاڬاسن دالم منديديقكن جيوا اڬر ممفوڽاءي سماڠت منچينتإي كهيدوفن دان تانه اير. 
	دان جوڬ ساي ايڠين مڽاتاكن بهوا دالم سموا كهيدوفن اومت مأنسي فرلوله ممبينا سماڠت جاتي ديري كران إي منجامين كسجترأن دان فرفادوان  رعيت. 
	 
	ايڠتله اڬام إسلام سبنرڽ تله مڠڬاريسكن دڠن جلس تنتڠ جاتي ديري  
	خصوصڽ برهوبوڠ كايت دڠن كفنتيڠن اونتوق ممفرتاهنكن كسلامتن دان مرواه نڬارا. 
	 
	مسلمين يڠ درحمتي الله، 
	 اومت اسلام دهاري إين سؤوله٢ هيلڠ فندوان دان فندومن أونتوق ممبيذاكن مان يڠ بتول دان مان يڠ ساله،مان يڠ فلسو دان مان يڠ تولين. 
	  إينله فرمأينن ميندا يڠ اد دجالنكن اوليه موسوه إسلام. 
	 
	سدرله، فلباڬاي چارا دلاكوكن اوليه مريك يڠ تيدق برتڠڬوڠجواب اونتوق ملمهكن ايدينتيتي اومت، انتاراڽ ملالوءي فمبوهوڠن تنتڠ فكتا، فنچمران بوديا، مڽيباركن راچون عقيدة سمأدا ملالوءي ميديا سوشيال، اينترنيت، فيسبووق، ايميل،  دان سباڬيڽ.   
	 
	فنجاجاهن فيكيران دباوه الت٢ چڠڬيه بارو منجاديكن رواڠ سوشيال تيدق لاڬي ترباتس.  سموا معلومت ممنوهي رواڠ تنفا كاوالن يڠ بركسن.  فروسيس ديموكراسي  برجالن بڬيتو چفت دان سبنرڽ ميديا مسسا ممفوڽاءي فڠاروه بسر دالم ممفڠاروهي فميكيران مشاركت. 
	 
	سراڠن موسوه اسلام همفير برجاي، سهيڠڬ هاري اين كيت مڠالمي كتيدق تنتوان دالم مشاركت يڠ كيت تيدق يقين اف فونچاڽ سهيڠڬاكن اومت اسلام دچابر دالم جيوا دان جاتي ديري مريك.  فڠهينأن يڠ برتروسن كفد اومت اسلام سفرت مرندهكن حق ايكسكلوسيف اومت سفرت كلمة الله، مسجد دان سباڬايڽ، ممفرليكيهكن عبادة اومت اسلام سفرت مڠهينا بولن رمضان دڠن هيدڠن حيوان يڠ حرام دالم اسلام دان يڠ فاليڠ مالڠڽ تردافت مريك يڠ سڠڬوف مڠهينا نبي محمد .ﷺ.  كيت جوڬ دلاين دڠن ايسو-ايسو سوشيال يڠ تياد هنتيڽ سفرت ايسو رماج ،فمودا،فمودي، فمبونوهن، دان سباڬايڽ.
	دماس اين، فرفادوان دكالڠن كيت هاروس منجادي اجيندا اوتام دمي ممستيكن اسلام سباڬي اڬام راسمي نڬارا دفرتاهنكن.  ماريله كيت سموا برڬانديڠ باهو، برساتو، رافت باريسن، كوكوهكن فرفادوان سسام كيت اڬر اف سهاج اوسها يڠ مريك لاكوكن اونتوق مڠنچم كهرمونيان دان كسلامتن نڬارا دافت دڬاڬلكن.  سسوڠڬوهڽ ككواسأن دان فرتولوڠن الله سبحان وتعالى سنتياس برسام جماعه دان مريك يڠ بنر. 
	 
	أَعُوْذُ بِاللّٰهِ مِنَ الشَّيْطَانِ الرَّجِيْم 
	  إِن يَنصُرْكُمُ ٱللَّهُ فَلَا غَالِبَ لَكُمْ ۖ وَإِن يَخْذُلْكُمْ فَمَن ذَا ٱلَّذِى يَنصُرُكُم مِّنۢ بَعْدِهِۦ ۗ وَعَلَى ٱللَّهِ فَلْيَتَوَكَّلِ ٱلْمُؤْمِنُونَ. 
	 
	بَارَكَ اللهُ لِي وَلَكُمْ فِيْ الْقُرآنِ الْعَظِيم وَنَفَعَنِي وَإِيَّاكُمْ بِمَا فِيهِ مِنَ الْآيَاتِ وَالذِكْرِ الْحَكِيمِ، 
	وَتَقَبَّلَ مِنِّي وَمِنْكُمْ تِلَاوَتَهُ إِنَّهُ هُوَ السَّمِيعُ الْعَلِيم أَقُولُ قَوْلِي هَذَا وَأَسْتَغْفِرُ اللَّهَ الْعَظِيمَ لِي وَلَكُمْ وَلِسَائِرِ الْمُسْلِمِينَ وَالْمُسْلِمَاتِ وَالْمُؤْمِنِينَ وَالْمُؤْمِنَاتِ الْأَحْيَاءِ مِنْهُمْ وَالْأَمْوَاتِ، 
	فَاسْتَغْفِرُوهُ إِنَّهُ هُوَ الْغَفُورُ الرَّحِيمُ 

